
УВОДЗІНЫ
Чалавек павінен быць мужным. Мужным у горы. Тады гора робіцца меншае.Мужным у бядзе. Тады бяда ніколі не возьме верх над чалавекам. Мужным у радасці. Тады чалавек не забудзе падзяліцца радасцю са сваім сябрам. Толькі мужны дасягае мэты. Толькі яму адкрыта вялікая асалода змагання і перамогі.
Алесь Савіцкі
На Полацкай зямлі вельмі многа помнікаў архітэктуры, літаратуры, выяўленчага мастацтва, але галоўнае багацце горада – гэта людзі. Пра беларускага пісьменніка, лёс якога непарыўна звязаны з Полацкам, будзе дадзеная работа.
Мэта работы:
 звярнуць увагу на асобу нашага земляка Алеся Ануфрыевіча Савіцкага
Задачы:
1. Прыцягнуць увагу чытачоў да жыцця і творчасці беларускага пісьменніка.
2. Сістэматызаваць сабраны матэрыял пра лёс Алеся Савіцкага.
Актуальнасць і выбар тэмы вызначаны праблемай недастатковага ведання твораў Алеся Савіцкага і яго біяграфіі, нядаўняй сустрэчай з самім аўтарам.
Схема правядзення даследавання
Час вывучэння – 2010-2011 навучальны год
Праектная ініцыятыва – прапаганда імя і дзейнасці А. А. Савіцкага
Вынік – выступленне на гарадскіх краязнаўчых чытаннях “Спадчына Полацкай зямлі”
Тэарэтычны этап:
· работа ў цэнтральнай і школьнай бібліятэках;
· знаёмства з крыніцамі па тэме
· вывучэнне біяграфіі і творчай дзейнасці А. Савіцкага;
· апрацоўка вынікаў

Практычны этап:

работа ў школьным музеі ПДГ №1 імя Ф. Скарыны;
удзел у вераснёўскай сустрэчы з А. А. Савіцкім
сустрэча з землякамі пісьменніка
афармленне работы
У працэсе работы былі выкарыстаны розныя літаратурныя крыніцы, матэрыялы перыядычных выданняў, успаміны землякоў Алеся Савіцкага, фотаматэрыялы




















ЖЫЦЦЁВЫ ШЛЯХ
Пісьменнік-ветэран Алесь Савіцкі нарадзіўся 8 студзеня 1924 года ў старажытным Полацку, дзе паспеў скончыць 8 класаў СШ №12 (сёння ПДГ №1 імя Ф. Скарыны). Вайна заспела яго, нядаўняга васьмікласніка ў Гродне, куды сям’я пераехала ў канцы 1939г., дзе ягоны бацька, кадравы ваенны, служыў у штабе 3-й Арміі. Затым - эвакуацыя ў родны Полацк. А адтуль пачалася эвакуацыя сем’яў вайскоўцаў. У спісах быў жорсткі кантроль: толькі жонка ваеннаслужачага і дзеці, але бабулю Алеся не бралі, і маці адмовілася пакінуць горад. Тады сям’я вырашае выправіцца ў Ленінград, да бацькавага брата Паўла, бо верылі, што гэты горад не будзе захоплены ворагам . Але яшчэ не дабраліся да Невеля, што ў Пскоўскай вобласці, заставалася дванаццаць кіламетраў, як іх дагналі немцы, і яны вярнуліся ў Полацк.
З 6 лістапада 1942 года Алесь Савіцкі - партызан атрада “Смерць фашызму”. Камандзір атрада Жараў (партызанская мянушка, а сапраўднае яго прозвішча - Кісялёў) спачатку не хацеў браць Алеся ў атрад з-за яго маладога ўзросту. А ў 43-м на Віцебшчыне арганізоўваўся новы камсамольска-маладзёжны атрад “Бальшавік” брыгады імя Варашылава. У ім А. Савіцкі стаў камандзірам дыверсійнай падрыўной групы. Пасля злучэння з арміяй у 1944 годзе іх кінулі на папаўненне 3-га Сталінградскага танкавага корпуса ў 9-ую гвардзейскую дэсантную брыгаду.
3 баямі прайшлі да Шаўляя. Пад ім на зыходзе лета адбываліся вельмі жорсткія баі, і А.Савіцкага параніла ў трэці раз. Вывезлі ў Арэнбург на станцыю Сарочынск, а ў снежні ў складзе 1-га Прыбалтыйскага фронту апынуліся ўжо пад Варшавай. Удзельнічаў у баях за ўзяцце Берліна.
Алесь Ануфрыевіч нават не ведаў, што за тыя баі пад Шаўляем яго ўзнагародзілі ордэнам Славы. I толькі праз 55 гадоў, калі прыйшоў у новы Ленінскі райваенкамат Мінска, запрасілі дакументы з ваеннага архіва, і там адшукалі ўзнагародны ліст ад 1944-га. Усё гэта было вельмі цікава і нечакана прыемна для ветэрана. Акрамя гэтай запозненай узнагароды, Алесь Савіцкі ганараваны ордэнамі Чырвонай Зоркі, “Знак Пашаны”, Айчыннай вайны I ступені і медалямі.
У лістападзе 45-га, пасля першага загада аб дэмабілізацыі радавога і сяржанцкага складу, якія маюць тры раненні, Алесь Ануфрыевіч вярнуўся дахаты. 3 1 студзеня 1946 года пачаў працаваць у полацкай абласной газеце “Бальшавіцкі сцяг” (пазней – “Сцяг камунізму”). (Да слова, раней гэта газета насіла назву “Чырвоная Полаччына” і ў ёй працавалі такія літаратары, як Пятрусь Броўка, Эдуард Самуйлёнак, Тарас Хадкевіч, Янка Скрыган). У “Балынавіцкам сцягу” ў 1948 годзе апублікавана першае апавяданне А. Савіцкага. А друкавацца ён пачаў з 1943-га ў газеце ветрынскага падпольнага райкама партыі “Чырвоная звязда”. Працуючы ў газеце, Алесь Савіцкі ўзначальваў літаратурнае аб’яднанне “Надзвінне”. [3]
Пасля была вучоба ў Літаратурным інстытуце імя М. Горкага, які пісьменнік скончыў у 1958г., а ў 1961г. - аспірантуру пры гэтай навучальнай установе. У гэтым жа годзе ён стаў членам Саюза пісьменнікаў СССР.
За студэнцкія гады А. Савіцкі аб’ездзіў усю краіну: Байкал, Альхон, Камсамольск-на-Амуры, Дальні Усход: “Калі ўпершыню перакрывалі Ангару ў Іркуцку, а мы туды прыехалі як практыканты літінстытута, - узгадвае Алесь Савіцкі, - дык газетчыкі праспалі гэту падзею. I я ў газеце “Восточносибирская правда” напісаў рэпартаж. Потым на будаўніцтве Брацкай ГЭС напісаў аповесць “Кедры глядзяць на мора” - сваю дыпломную працу”.
У 1961 - 1962 гг. Алесь Ануфрыевіч - загадчык рэдакцыі выдавецтва “Ураджай”, у 1962 - 1969-гг. - вучоны сакратар Літаратурнага музея Якуба Коласа, дырэктарам якога тады быў старэйшы сын паэта Даніла Канстанцінавіч, у 1969 - 1973 гг. загадваў сектарам мастацкай літаратуры аддзела культуры ЦК КПБ. А потым, пасля доўгай, гадзін шэсць, цікавай размовы адзін на адзін з Пятром Машэравым напісаў заяву і пайшоў на вольны пісьменніцкі хлеб.
Але самая дзіўная рэч, як прызнаецца Алесь Савіцкі, ён, які прайшоў усю вайну, пачынаючы з 1942 года, першы свой раман пра яе з трылогіі “Верай і праўдай”, “Літасці не чакай”, “Памерці заўсёды паспееш” напісаў толькі праз дваццаць гадоў пасля Перамогі. I першы раман “Верай і праўдай” выйшаў з друку ў 1976-м. Калі працаваў у рэдакцыі газеты  А. Савіцкі напісаў раман “Палын - зелле горкае” пра пасляваенную вёску. Справа ў тым, што адразу пасля вайны пісалі пра тое, як аднаўляецца зямля, як будуюцца новыя гарады, як перасяляюцца людзі з зямлянак у новыя дамы. Потым пачаў пісаць для дзяцей: тры аповесці-казкі выйшлі адной кнігай пад назвай “Дзівосы Лысай Гары”. За што і  атрымаў Дзяржаўную прэмію Рэспублікі Беларусь у 2002 г. [1]
А яшчэ Алесь Савіцкі - лаўрэат прэмій Ленінскага камсамола Беларусі (1970) за аповесць “Самы высокі паверх” (дадатак 1.) і Саюза пісьменнікаў СССР за дакументальную аповесць “След пракладае першы” (1971) як за лепшую кнігу пра рабочы клас.
Узгадваючы Вялікую Айчынную, Алесь Ануфрыевіч вельмі часта расказвае адзін выпадак з партызанскага жыцця: “У 43-м групу на заданне на чыгуначную станцыю Загацце павёў не я, а масквіч Коля Паўлаў. Справа ў тым , што свае валенкі я аддаў у гаспадарчы ўзвод – трэба было іх падбіць. Мне сказалі, што раніцай яны будуць гатовы…І я застаўся. А гэтым часам здарыўся бой, у якім Коля быў паранены і загінуў. Я дагэтуль жыву з адчуваннем таго, што тады, у тую ноч, гэта была мая куля. Дзіўная рэч, Шамякін, Быкаў, Навуменка і іншыя пісьменнікі прайшлі ўсю вайну. Нібыта нябёсы так хацелі, каб яны засталіся жывыя і расказалі людзям пра вайну, пра мужнасць і гераізм. Бо кожнае пакаленне прыходзіць на гэтую зямлю з запаветам, перадвызначанасцю. Маё пакаленне было народжана для вайны, каб абараніць свет. I мы сваю справу зрабілі”. [3]
Так, дзякуючы нябёсам і герой нашага аповеда застаўся жывым. 
Алесь Ануфрыевіч Савіцкі – актыўны ўдзельнік усіх падзей у родным Полацку. Не раз жыхары горада чулі яго палымяныя прамовы на святочных трыбунах. Ён прыняў актыўны ўдзел у зборы матэрыялаў і узвядзенні помніка настаўнікам і вучням сярэдняй школы №7, загінуўшым у гады Вялікай Айчыннай вайны.
Сёння Алесь Савіцкі – ганаровы грамадзянін горада Полацка (дадатак 2). А для нас ён – сапраўдны грамадзянін сваёй Радзімы, прыклад служэння свайму народу: працавіты, клапатлівы, мужны. “Гісторыя праходзіць не міма, а праз кожнага з нас.” Яна прайшла праз Алеся Савіцкага, нарадзіла вядомага пісьменіка Беларусі.
















ТВОРЧАСЦЬ
У пачатку 60-х гадоў аматары беларускай прозы пазнаёміліся з новымі творамі - аповесцямі “Кедры глядзяць на мора”, “Пасля паводкі” і раманам “Жанчына”, аўтарам якіх быў выпускнік аспірантуры пры Літаратурным інстытуце імя М. Горкага, палачанін Алесь Савіцкі. I хоць дзеянне ў першай з іх адбываецца ў цэнтры Сібіры, на берагах Ангары, а ў двух іншых творах - у Беларусі, на берагах Заходняй Дзвіны, хоць у аповесці “Кедры глядзяць на мора” галоўнымі героямі выступаюць будаўнікі Брацкай ГЭС, а ў аповесці “Пасля паводкі” і рамане “Жанчына” - жыхары Прыдзвіння, усё ж аб’яднаны яны адной агульнай тэмай — імкненнем герояў знайсці сваю адзіна правільную дарогу ў жыцці, адшукаць сваё сапраўднае шчасце. Менавіта таму, што адзначаныя творы былі напісаны ў выніку глыбокага пранікнення ў сутнасць жыццёвых з’яў і падзей, асабістых назіранняў - ці то на Полацкім заводзе шкловалакна, ці то на Брацкай ГЭС — яны прасякнуты актыўнай аўтарскай пазіцыяй. А. Савіцкага цікавіць, як пад уплывам новых абставін мяняецца чалавечая асоба, якімі цяжкасцямі павінен быць выпрабаваны чалавек, каб здаць свой галоўны жыццёвы экзамен.
Тэма выпраўлення чалавека, яго маральнага і духоўнага станаўлення як асобы ў складанасцях паўсядзённага быцця, узнятая ў гэтых творах, стане вызначальнай для ўсёй творчасці пісьменніка.[5, c.67]
У жыцці сваіх герояў ён вылічыць тую кропку адліку, якая ў звычайнай паўсядзённасці становіцца рашаючай, адпраўнай у развіцці яго душэўнага складу, характару, паводзін. У Савіцкага ёсць чуццё да жыццёвай праўды, уменне спасцігнуць і асэнсаваць яе, уменне выбраць з многіх прызнакаў найхарактэрнейшыя. Сам пісьменнік разважае з гэтай нагоды наступным чынам: “Для пісьменніка ж існуе адзіны ўсеўладны закон - Закон Праўды”.
Думаецца, што не варта разумець яго як бязлітаснае патрабаванне пісаць толькі пра тое, што бачыш. Пісаць трэба толькі пра тое, што разумееш, што ўвайшло ў сэрца і гучыць, бы напятая струна, калі розум уладарна захапіла “одной лншь думы власть, одна, но пламенная страсть”. Закон мастацкай праўды - дзівосны парадокс: тое, што ты не напісаў сёння, заўтра напісаць не зможаш. Гэта нагадвае вядомае філасофскае сцвярджэнне: нельга ўвайсці ў адну і тую ж раку двойчы. Вядома ж, можна ўвайсці і другі раз, і трэці, але штораз гэта будзе зусім ужо новая рака, не тая, што была дагэтуль. “Пакуль я пісаў “Кедры глядзяць на мора” (1960 г.), працаваў над аповесцю “Пасля паводкі” (1962 г.), у маім горадзе вырас завод шкловалакна...”.
У тую восень пачалася праца над раманам “Жанчына” (дадатак 3.). Я напісаў яго хутка, потым двойчы перарабляў, і ў 1963 годзе ён выйшаў асобным выданнем. [7, с.115]
Не ведаю, дзе і калі пачалася мая пісьменніцкая дарога (а мо яна яшчэ і не пачыналася і ўсё будзе наперадзе?), але разумею ясна і цвёрда: без карэспандэнцкай работы, цяжкай і радаснай работы газетчыка, без тых нягод і радасцей, што былі ў маім жыцці, без Лермантава, Купалы і Коласа наўрад ці стаў бы я пісьменнікам.
А я мушу напісаць пра вайну, я абяцаў сябрам зрабіць гэта, калі ўлетку пад Ветрына, ля возера сабраліся святкаваць гадавіну вызвалення партызаны былой нашай брыгады. I хочацца яшчэ напісаць пра тыя карэспандэнцкія вандроўкі, пра цяжкі і вельмі цікавы лёс газетчыка, напісаць пра сяброў студэнцкіх гадоў...”.
Радкі гэтыя, напісаныя А. Савіцкім крыху больш за пяцьдзесят гадоў назад у аўтабіяграфічным нарысе “Сінія хвалі Дзвіны”, цікавыя не толькі як асабістае сведчанне пісьменніка аб ўбачаным і перажытым. Выкарыстаныя  яны, галоўным чынам, для таго, каб даць уяўленне чытачу аб вытоках творчасці пісьменніка Алеся Савіцкага, тых галоўных тэмах, якія хвалююць і прыцягваюць яго мастацкае ўяўленне, скараюцца яго пісьменніцкаму таленту. Першай творчай удачай пісьменніка стала поўная маладой рамантыкі аповесць “Кедры глядзяць на мора”. Глыбокае пранікненне ў свет будаўнікоў Брацкай ГЭС, праца напарнікам шафёра самазвала, паўсядзённыя сустрэчы з сумленнымі людзьмі, іх працоўнымі і бытавымі справамі і аматарамі лёгкага жыцця дазволілі пісьменніку праўдзіва і пераканаўча адлюстраваць працэс станаўлення чалавека. Сярод усяго шматаблічча праблем і пытанняў, што суправаджаюць маладога, тым больш яшчэ не зусім устойлівага да спакусаў жыцця, чалавека ў складаных абставінах фарміравання буйнога вытворчага калектыву, А. Савіцкі шукаў і знаходзіў галоўнае, вызначальнае ў паводзінах свайго героя, што было тыповым для многіх юнакоў і даяўчат, у якіх пачатак жыццёвай дарогі быў не зусім простым.[3]
Філасофскае і маральна-этычнае асэнсаванне многіх з’яў і падзей супярэчлівага развіцця характару героя з яго пастаянным супрацьстаяннем свядомасці і волі добрых намераў і ўчынкаў, перапляценне асабістых лёсаў герояў з падзеямі вялікай будоўлі прывяло пісьменніка да вываду аб вялікіх магчымасцях чалавека, яго высокім грамадскім прызначэнні. Напэўна, мастацкія вывады пісьменніка не былі б настолькі пераканаўчымі, калі б сталенне характару героя, яго ломка і перакоўка не даваліся у дыялектычным развіцці, у паказе яго ўзаемаадносін з самымі рознымі людзьмі - ад п’яніцы-валацугі Гарбаносага да шафёра Івана Стаева, ад цыніка і эгаіста Лапціна і кулацкай натуры Чумака да каханай дзяўчыны Паліны Багун.
Крок за крокам аўтар прасочвае станаўленне характару героя: ва ўзаемаадносінах з рознымі людзьмі, у руху, разважаннях, знаходзячы ўсё новыя і новыя грані. Працэс падпарадкавання волі, свядомасці, эмоцый, нялёгкі для Петруся. Але калі ты вельмі захочаш стаць сапраўдным чалавекам, заўсёды зможаш гэтага дабіцца, таму што побач кожны раз аказваюцца людзі, якія гатовы прыйсці на дапамогу. Знайшліся такія людзі і на жыццёвым шляху Каваля. У першую чаргу - гэта шафёр Іван Стаеў, інжынер Паліна Багун, начальнік аўтакалоны Грывадзе. [7, с.92]
Вострым маральным праблемам прысвяціў А. Савіцкі і сваю аповесць “Пасля паводкі”. Толькі калі ў “Кедры глядзяць на мора” размова ішла аб станаўленні асобы, яе духоўным росце, то тут, калі не аб разбурэнні яе ў поўным сэнсе слова, дык аб той пагрозе, якую тоіць для духоўнасці чалавека мяшчанская ідэалогія, ад каго б яна ні зыходзіла, хоць нават і ад роднай маці. Сюжэт аповесці даволі просты: настаўніца Нэлі, не прыняўшы прапановы сваёй маці выйсці замуж за дырэктара маслазавода Ласуху (на думку маці, гэта быў у пасляваенным Прыдзвінску найбольш удалы выбар), звязвае свой лёс з Васілём Лоўгачам, брыгадзірам зеленгаса, нават без закончанай сярэдняй адукацыі. У маладой сям’і ёсць ўсё - каханне, узаемаразуменне, узаемапавага, цікавыя планы, звязаныя, у першую чаргу, з вучобай Васіля спачатку ў школе, а потым і ў інстытуце. Толькі для маці, якая ўсё прывыкла мераць на грошы: “Каханне... А ведаеш ты, што каханне - гэта ўсё выдумкі. Гэта ў кніжках толькі, і то не ва ўсіх. Кожны мяркуе сабе прытулак і гняздо. Матэрыяльнасць — і ўсё”, - тлумачыць яна дачцы. А калі Нэлі не падтрьшала яе разважанні, разгневаная маці рашыла, што нічога дачцы і зяцю не дасць: “Такую хату збудавала, столькі багацця сабрала і аддаць нейкаму жабраку, які можа яшчэ і выгнаць...”.
Аповесць застаецца адкрытай. Аўтар даручае чытачу самому вырашыць, чым закончыцца разлад у сям’і Лоўгачаў. Тым самым яшчэ раз звярнуць яго ўвагу на неабходнасць пастаяннай барацьбы з такім сацыяльным злом, як мяшчантва. [6, с.86]
 Своеасаблівым працягам барацьбы пісьменніка за высокія маральныя прынцыпы, за духоўнасць чалавечай асобы, пачатай у першых аповесцях, выступае раман “Жанчына”. Дзеянне ў ім разгортваецца вакол Стэфы Шукан, маладой работніцы завода шкловалакна. Яе муж Міхась, таксама малады хлопец, працуе на электрастанцыі. Ён і яна кахаюць адзін аднаго, ці лепш сказаць, кахалі. Таму што з першых старонак твора адчуваецца вельмі ўжо адметная рознасць характараў, поглядаў на жыццё. Магчыма, што на Міхася значны ўплыў аказвае яго дзядзька Раманюк, галоўным жыццёвым правіла якога выступа ўпарадкаванне свайго ўласнага дабрабыту. Магчыма, яго асабістая слабахарактарнасць. Але так ці інакш, а перад чытачом паўстае малады чалавек з нездаровымі звычкамі. Ён не супраць прыхапіць што-небудзь за паўцаны (напрыклад, машыну цэглы для будучага асабістага доміка), прыкласціся з прычыны і без яе да гарэлкі, збегчы ад работы, нават узняць руку на сваю жонку. Для яго, як і для дзядзькі, галоўнае ў жыцці - гэта грошы. І вось за такога чалавека змагаецца Стэфа. Улоўліваючы тую пагрозу, якую нясе для іх сям'і філасофія Раманюка, яна імкнецца пераканаць мужа знайсці другую кватэру. “Ніводнага дня больш у гэтай хаце! Нам абаім нельга тут заставацца!”, - прыходзіць яна да вываду, знайшоўшы ў чарговы раз Міхася ў п’янай кампаніі Раманюка. - Чаму гэтак запознена прыйшло да мяне рашэнне? Я ж ведала даўно, што нічога добрага нас не чакае тут. Ведала і - маладушна цярпела. Хаця не, не маладушша гэта было, а надзея. Так, надзея. [2]
У канцы 60-х - пачатку 70-х гадоў з друку выходзяць аповесці Алеся Савіцкага “Самы высокі паверх” і “След пракладае першы” (у рускім перакладзе “Звяраю жыццё па часу”). Першая з іх - мастацкая - прысвечана будаўнікам новага горада на Дзвіне, другая - дакументальная - жыццёваму шляху Героя Сацыялістычнай Працы сталявара Мінскага аўтамабільнага завода Дзмітрыя Іванавіча Барашкіна. У кожнай з іх свая сюжэтная лінія, свае часавыя і прасторавыя параметры, але разам яны даюць чытачу абагульнены вобраз савецкага рабочага, рукамі якога аднаўлялася разбураная вайной гаспадарка і будаваліся новыя гарады і які галоўнае сваё прызначэнне бачыць у самаадданай творчай працы на карысць грамадства. Адметным пры гэтым з'яўляецца тое, што вобразы галоўных герояў падаюцца пісьменнікам у іх развіцці, сталенні не толькі фізіялагічным, але, галоўнае, сацыяльным. I адбываецца гэты працэс не ў якіх-небудзь выключных умовах, дзе рашэнне прымаецца ў лічаны адрэзак часу, а ў паўсядзённасці быцця з яго светлымі і ценявымі бакамі.
...Жыццё кожнага чалавека, як будаўніцтва новага дома: які збудуеш, такі ён і будзе. I толькі ён, сам чалавек, можа вызначыць, які гэта будзе дом, якое гэта будзе жыццё: і тое, што ён вызначае і што ажыццяўляе потым, - гэта ўжо не яго, чалавека, асабістае - гэта і справа сяброў, якія з ім побач. I калі ўсё тое, што ты робіш, -гэта ўжо не толькі тваё асабістае, а сгграва ўсіх, дык ад цябе асабіста залежыць вельмі шмат, залежыць ад твае мужнасці і смеласці”. [3]
Словы гэтыя, што завяршаюць аповесць “Самы высокі паверх” могуць з поўным правам быць узяты ў якасці эпіграфа да другой аповесці А. Савіцкага “След пракладае першы”. Узяўшы канкрэтнага чалавека -Дзмітрыя Іванавіча Барашкіна, які стаў героем працы, - пісьменнік прасочвае шлях яго развіцця як асобы, :талення як працаўніка, гартавання як грамадскага дзеяча ў непарыўным адзінстве з гістарьгчнай рэальнасцю, з эканамічным і ;сацыяльным росквітам нашай краіны.
Спалучэнне дакументальнага пачатку з мастацкасцю дазволіла Алесю Савіцкаму стварыць вобраз, у якім сканцэнтраваны ўсе лепшыя якасці адданага справе рабочага чалавека, які жыў і працаваў у той здзіўляючы, цудоўны і непаўторна прыгожы час. Дзмітрый Барашкін - гэта адзін з нямногіх людзей, хто толькі так і ўмее жыць і працаваць на зямлі, аддаючы любімай працы свае сілы і веды, спрачацца і абараняць тое, у што верыш, прымаць блізка да сэрца радасці і гора людзей, якія ідуць побач, верыць у заўтрашні дзень і ў дні сённяшнім быць мужным, смелым і шчырым. Іншымі такія людзі не могуць быць, бо ў такой узаемасувязі не толькі сэнс іх асабістага жыцця, але і поспех спраў сяброў, выснова для далейшага руху наперад.
Аповесцямі “Самы высокі паверх” і “След пракладае першы” пісьменнік як бы сцвярджае вядомы запавет М. Горкага, што мэта літаратуры — “памагаць чалавеку разумець самога сябе, уз-няць яго веру ў сябе і развіваць у ім імкненне да ісціны... рабіць усё для таго, каб людзі сталі высакародна-мужныя і маглі адухаўляць сваё жыццё святым духам прыгажосці”. Сведчаннем грамадскага прызнання гэтых твораў з'яўляецца прысуджэнне А. Савіцкаму за аповесць “Самы высокі паверх” прэміі Ленінскага камсамола Беларусі, а за аповесць “След пракладае першы” -прэміі Савецкіх прафсаюзаў за лепшы твор аб рабочым класе, Поспех у праўдзе [8, с.43]
Задаючы амаль праз сорак гадоў пасля вайны самому сабе наступныя пытанні: “Чаму ты раней, чаму ты даўно не напісаў пра тое, што цяпер гэтак яскрава бачыш? Чаму адразу ж, як толькі вярнуўся дамоў з Берліна ў салдацкім шынялі, не сеў пісаць пра сваіх сяброў, якія мужна змагаліся з фашыстамі і загінулі ў партызанскіх акопах ля Мураўёў, ляглі ў гліністы жвір на выспах ля Бабынічаў, упалі скошаныя кулямі на дзвінскіх узвалах?”, - пісьменнік адказвае: “Браўся пісаць. Пісаў. Але мала. Мала таму, што кожны раз, сеўшы да стала і прыгадаўшы дні партызанскія, сядзеў нерухома гадзінамі, і ўсё паўставала, перад вачыма ў такой аголенай праўдзе, што нямелі пальцы. Толькі цяпер разумею сутнасць гэтай з'явы. Асэнсаванне перажытага ідзе ў пісьменніцкай душы незалежна ад яго суб'ектыўнага жадання, яно заўжды грунтуецца на сувязі мінулага з сучасным, на паспяховым выспяванні ідэі таго ці іншага твора. Працэс гэты складаны і па сваёй унутранай структуры, і па часавым вымярэнні, і па высновах, да якіх прыходзіць мастак. Тады я яшчэ не разумеў, што мая творчая думка была пад уладаю закона Мастацкай Праўды, і я сіліўся ўвайсці ў адну і тую ж раку двойчы».
Так, менавіта асэнсаванне асабіста перажытага ў гады партызанскай барацьбы з ворагам, тых нягод і выпрабаванняў, што выпалі на долю савецкіх людзей у Вялікую Айчынную вайну, асэнсаванне з пазіцый сённяшняга дня дазволілі А. Савіцкаму стварыць шэраг твораў аб вайне, у тымліку трылогію “Верай і праўдай” (1976), “Літасці не чакай” (1982), “Памерці заўсёды паспееш” (1983). Гэта шырокае мастацкае палатно пра Бацькаўшчыну, твор, які глыбока і пераканаўча ўзнаўляе шырокую гістарычную панараму народнай барацьбы, паказвае ў адзінстве і ўзаемасувязі лёс чалавека і лёс народа. Ужо першая кніга “Верай і праўдай” як мастацкае даследаванне ідэйных і маральных вытокаў гераізму, імкненне пранікнуць у псіхалогіго чалавека на вайне, раскрыць душэўнае багацце і шчодрасць людзей, якія ідуць на смерць з пачуццём выкананага абавязку, стала ад-метнай з’явай у беларускай ваеннай прозе. Дзесьці пераклікаючыся, скажам, з “Вогненным азімутам” А. Асіпенкі, “Плачам перапёлкі” I. Чыгрынава, некаторымі іншымі творамі, што цяпер ужо з'яўляюцца набыткам літаратуры пра чалавека на вайне, яна тым не менш не паўтарае іх ні стылёва, ні сюжэтна. Сканцэнтраваўшы сваю ўвагу на грунтоўным даследаванні і асэнсаванні тых першых пякельных дзён вайны, што выпалі на долю савецкіх людзей у чэрвені сорак першага года, пісьменнік стварыў па-мастацку верагодныя, эмацыянальна запамінальныя карціны, падзеі і эпізоды першых дзён вайны. Адметнай рысай рамана з'яўляецца паказ інтэрнацыянальнай еднасці нашых людзей у барацьбе з ворагам. Побач з беларусамі Крупнямі плячо ў плячо стрымліваюць націск ворага рускі Браткоўскі, украінец Гнаіцок, таджычка Маўджуда, азербайджанец Сагбіт Хакім, полька Ванда, узбек Файзуло. I гэта у першыя дні вайны, у той час, калі гітлераўская прапаганда трубіла на ўвесь свет, што дружба савецкіх народаў рассыпаецца, як гліняны жбан ад фашысцкай навалы. [4]
У цэнтры трылогіі пісьменнік паставіў вялікую беларускую сям’ю Елісея Крупні, усіх членаў якой у свой крывавы вір уцягнула вайна. 3 першых дзён фашысцкага нашэсця вядуць баі, адступаючы ад заходняй граніцы сыны Елісея Крупні камандзір батальёна Ягор і камісар Пахом, арганізуюць партызанскія атрады старэйшы сын сакратар абкама партыі Ціхан і сярэдні — дырэктар школы Захар. У знішчальным атрадзе па барацьбе з фашысцкімі дыверсантамі праходзіць школу мужнасці і грамадзянскага сталення ўнук старога Крупні, учарашні школьнік Артур. Прымае ўдзел у выратаванні ваеннапалонных чырвонаармейцаў дачка Ча-слава. Плячо ў плячо змагаюцца з ворагам усе пакалснні Крупняў, ад дзеда да ўнука. (Дарэчы, гэта яшчэ адна адметная рыса рамана - тэма пераемнасці пакаленняў савецкіх людзей у барацьбе з захопнікамі.)
Страшную даніну заплаціла вайне сям’я Крупняў. Ужо на пачатку барацьбы з ворагам загінула ад нямецкай авіябомбы маці, быў цяжка паранены ў баях пад Гродна камбат Ягор, не ўдалося выйсці з акружэння Пахому, знішчаючы лесапільню загінуў сам Елісей Тарасавіч. Трагедыя напаткала Захара Крупню: па даносе здрадніка немцы спалілі ўсю сям’ю разам з хатай.
Пісьменнік не спрашчае цяжкасці змагання з узброеным да зубоў ворагам, не прыхарошвае горыч народных страт. Гінуць мірныя людзі ў час бамбёжкі нямецкімі самалётамі пасажырскага поезда. Стрымліваючы націск танкавай армады гіне дывізія Браткоўскага, адзін за адным гінуць таварышы Ціхана і Захара па партызанскаму атраду. Але ніхто з іх не скараецца, не становіцца на калені, не моліць літасці.
Вера ў перамогу, адсутнасць разгубленасці перад фашысцкай навалай характэрны і для іншых герояў рамана. Таму ў ім няма песімістычнай абыякавасці і безвыходнасці. Смерць многіх з дзеючых асоб — гэта толькі адна з маленькіх дзеяў той вялікай трагедыі, якая ўжо ў сорак першым годзе была высвечана пераможным святлом тады яшчэ далёкага, сорак пятага.
Трылогія А. Савіцкага — адзін з тых мастацкіх твораў, у якім, здавалася б, праз лакальную задачу -адносіны да жахлівай варожай навалы адной сям’і беларускіх патрыётаў - не толькі пераканаўча раскрываецца выток і першапачатак усенароднага подзвігу, але і даецца мастацкае выяўленне прычын і матываў шырокай плыні народнага супраціўлення. Прасочваючы шматбаковыя сувязі герояў рамана з акружаючай віхурнай рэчаіснасцю той пары, пранікаючы ў сутнасць тагачаснага жыцця, псіхалогію, духоўны свет чалавека на вайне, пісьменнік стварыў праўдзівую панараму ваеннага ліхалецця, раскрыў гістарычны аптымізм на рода, згуртаванага агульным ідэалам, узаемасувязь чалавечых і маральных фактараў з фактарамі сацыяльнымі, у першую чаргу, тымі, што фарміравалі духоўны светапогляд савецкіх людзей у перадваенны час. [5, с.74]
Нельга не адзначыць і такую тэму - адну з галоўных у ра-мане, як тэма нараджэння партызанскага руху на акупіраванай тэрыторыі Беларусі. Узнікненне і станаўленне яго аўтар падае на прыкладзе партызанскага атрада Захара Крупні. 3 невялікай групы, у якой на ўзбраенні спачатку было ўсяго адзін кулямёт, тры аўтаматы і шаснаццаць вінтовак, паступова фарміруецца атрад, для якога пад сілу становяцца рэгулярныя засады, знішчэнне цягнікоў, і, нават, разгром армейскага штаба адной з франтавых часцей. Вопыт набываўся ў суровых Партызанскіх буднях, у пас-таянных сутычках з ворагам.
Калі ў рамане “Верай і праўдай” пісьменнік расказвае аб дзейнасці партызанскага атрада на пачатку яго станаўлення, ахопліваючы перыяд з канца лета сорак першага да пачатку вяс-ны сорак другога года, а ў рамане “Літасці не чакай” падзеі развіваюцца на працягу года - з вясны сорак другога да канца вясны сорак трэцяга года, то заключная частка трылогіі завяршае хроніку атрада, даводзячы яго гісторыю да сустрэчы з часцямі Савецкай Арміі. I справа не толькі ў болып працяглым часовым прамежку. Галоўнае заключаецца ў тым, што на вопыце жыцця і барацьбы атрада Захара Крупні - тыповага для партызанскага руху на Беларусі - чытачу даецца магчымасць пазнаёміцца з абставінамі і ўмовамі, у якіх змагаліся з ворагам народныя мсціўцы. [9, с.11]
Часавыя параметры трэцяй часткі трылогіі - рамана “Памерці заўсёды паспееш” - вызначаны даволі канкрэтна: ад Курскай бітвы да злучэння партызанскіх атрадаў з Савецкай Арміяй. Як і ў папярэдніх кнігах чытач зноў сустрэнецца з Ціханам, Захарам, Чаславай, Артурам і Марыляй Крупнямі. Іх не зламала ні маральна, ні фізічна тая страшная даніна, якую заплаціла вайне гэта сям’я. Але ўпэўненыя ў безумоўнай перамозе над ворагам, застаўшыся да таго часу ў жывых, Крупні змагаюцца з ім смела і аддана. [10, с.54]
Пісьменнік знайшоў характэрныя для апошняга году партызанскага жыцця на Полаччыне падзеі. Сярод іх асаблівую ўвагу ён удзяляе тым, што раскрываюць гуманістычную сутнасць савецкіх людзей, іх адвечную цягу да мірнага жыцця. Вось адзін з такіх эпізодаў. Партызанская разведка ўратавала дванаццаць дзяцей, у якіх фашысты бралі кроў для сваіх параненых салдат. Даведаўшыся, што іх трэба эвакуіраваць у савецкі тыл, параненыя партызаны, чакаўшыя эвакуацыі, адмаўляюцца ляцець з чарговым рэйсам. “... усе ў адну дудку, - заўтра паляцім, - тлумачыць Часлава Захару. - А дзяцей сёння адправіць”.
I побач з гэтымі, глыбока чалавечымі, па сваёй сутнасці падзеямі, пісьменнік ставіць у адзін рад тыя з’явы партызанскай рэчаіснасці, дзякуючы якім першыя мелі права на сваё існаванне. Размова тут ідзе, па-першае, аб аргадізацыі і правядзенні аперацыі “Канцэрт” — рэйкавай вайне ў тыле варожых войск, і, па-другое, аб прарыве фашысцкай блакады вясной 1944 года. Слёзы і гора, пакуты і смерць блізкіх таварышаў па змаганні - усё гэта патрэбна было перажыць, каб змаглі жыць не толькі тыя, вы-ратаваныя полацкімі партызанамі, дзеці, але і мноства іншых дзяцей на ўсёй нашай планеце.
Менавіта тут да месца будзе сказаць аб адной адметнай асаблівасці заключнай часткі трылогіі А. Савіцкага (праўда, свой пачатак яна атрымала ў рамане “Літасці не чакай” – “Блакноце Ромеля”). Праз думкі нямецкага салдата, узятага ў палон восенню сорак другога года, пісьменнік фармулюе філасофскае і маральнае разуменне простымі, хоць і выхаванымі пад уплывам фашысцкай ідэалогіі, але зразумеўшымі ўсю яе неахайнасць, людзьмі. “Цяпер, калі зляцела з мяне амаль усё шалупенне, якое нагналі мне ў галаву тыя, хто лічыў сябе разумнейшымі ад усіх, я спасцігаю сапраўдную, мудрасць зямлі...”, - разважае Ромель. I кожны дзень змагання, кожная новая сустрэча з людзьмі партызанскага краю (хоць Ромель самакрытычны і прызнаецца, што спасцігнуць душу і сэрца “дзікага” беларускага народа ён наўрад ці зможа) у свядомасці Ромеля надае сілу парасткам разумення непераможнасці савецкіх людзей, іх непазбежнай перамозе над фашызмам. “...усё вялікае робіцца паступова: яно, вялікае, павінна спачатку нарадзіцца, пакутаваць, потым набраць сілу і толькі затым расквітнець.Гэты закон прыроды, і чалавек над ім не ўладарны...” -вось тая ісціна, якую зразумеў на беларускай зямлі нямецкі сал дат. Зразумеў ён і тое, што закон гэты неадольны, ён заўсёды на службе прагрэсу, сіл, што вядуць змаганне супраць цемрашальства і насілля. Ромель, які, урэшце рэшт, загіне ад кулі сваіх жа суайчыннікаў, выказвае простую, але вельмі мудрую ў сваіх жыццёвых вытоках думку: “Яны, рускія, зрасліся з сваёй зямлёю, яны непадзельныя з ёю, спасціглі яе мову і сутнасць — у гэтым іх сіла і розум”. I адолець такую “сілу і розум”, як не змаглі тыя, хто раней меў прэтэнзіі на “жыццёвую прастору”, так і тыя, хто прэтэндуе на яе сёння.
Мяркуецца, што больш глыбокую распрацоўку ў заключнай частцы трылогіі павінны былі атрымаць вобразы бліжэйшых паплечнікаў Захара Крупні - камісара Юршы і начальніка штаба Яштокіна, а таксама праблемы партыйна-камсамольскай палітычнай работы сярод насельніцтва партызанскай зоны, ды і сярод саміх партызан.
Напэўна, можна было б у рамане “Памерці заўсёды паспееш” адзначыць і іншыя недахопы. Але галоўнае, на наш погляд, заключаецца не ў тым, што засталося па-за ўвагай пісьменніка. Справа ў тым, наколькі праўдзіва зрысаваны гістарычны фон, характар, час, атмасфера апісваемых падзей. Гэта, па-першае, і, па-другое, наколькі тыповымі для часу з’яўляюцца яго героі. І ў гэтым, у галоўным пісьменнік выглядае аб’ектыўным, праўдзівым, паслядоўным. Ён не збіваецца на шлях мадэрнізацыі рэчаіснасці, не лакіруе падзеі і ўчынкі герояў, імкнецца паказаць ўсё тое, сведкам чаго ў тыя віхурныя гады ён сам з’яўляўся. Таму і піша А. Савіцкі толькі пра тое, што ведае па-сапраўднаму, дасканала, як бы праектуючы падзеі ваеннага часу на дзень сённяшні, напоўнены трывогай за лёсы міру, за прадаўжэнне жыцця на зямлі.
Партызанская трылогія А. Савіцкага - завершаная да 40-годдзя перамогі савецкага народа ў Вялікай Айчыннай вайне - гэта і справаздача пісьменніка аб сваім асабістым удзеле ў партызанскай барацьбе з ворагам, і рэквіем кожнаму чацвёртаму беларусу, згарэўшаму ў агні Вялікай Айчыннай вайны, і папярэджанне ўсім тым, хто ўжо забыўся пра лёс сваіх папярэднікаў - прэтэндэнтаў на гаспадаранне на савецкай зямлі. “Ніхто ўжо не зможа павярнуць гісторыю назад, да чорных дзён прыгнёту і знявагі да чалавека працы”, - пісаў А. Савіцкі ў артыкуле “Толькі праўду”. - Ёсць, аднак, дзікуны, якія спрабуюць рабіць гэта, раз махваючы атамнымі кулакамі. Размахваюць, шалеюць, нібыта забыліся на тое, што побач з атамнан існуе на зямлі энергія больш магутная -энергія чалавечага розуму. I непераможная тая краіна, той народ, якія здольны назапасіць найболын менавіта гэтай, інтэлектуальнай энергіі для прыняцця ў цяжкія моманты самых разумных, самых правільных рашэнняў, каб узнесці над светам і абараніць гэтую праўду».
Па тэматычнай накіраванасці да партызанскай трылогіі А. Савіцкага блізка стаіць раман “Зямля не раскажа” (1980). Тыя ж прасторавыя (Полацк і яго ваколіцы) і часавыя характарыстыкі (пачатак Вялікай Айчыннай вайны і першыя месяцы акупацыі), тая ж самаадданасць людзей, іх нескаронасць ворагам і актыўная барацьба з імі не на жыццё, а на смерць, той жа ўсенародны характар супраціўлення захопнікам. Адрозніваецца апошні раман ад трылогіі сваім сюжэтам. У цэнтры рамана пісьменнік паставіў простую беларускую жанчыну-маці Рэнату Мажэйку, якая бясстрашна змагаецца з ворагам. Так ужо атрымалася, што Рэната - жонка камандзіра Чырвонай Арміі, разам са сваімі трыма дзецьмі не змагла эвакуіравацца з Полацка, засталася ў акулацыі. Ужо ў пачатку рамана ёй даводзіцца прайсці праз шэраг цяжкіх, часам нават трагічных выпрабаванняў. На яе вачах ад нямецкай бомбы гінуць маці і братавая з маленькай дачкой Волечкай, пакідае Рэнату разам з дзецьмі пасярод лесу шафёр-прайдзісвет Смаль (потым ён будзе разам з эсэсаўцамі катаваць Рэнату), памірае паранены ў сутычцы з нямецкімі танкамі старэйшы сын Генадзь, зневажаюць чалавечую годнасць Рэнаты і яе дачкі Валі нямецкія афіцэры пры звароце яе ў Полацк. А наперадзе былі новыя нягоды. Трэба было неяк наладжваць жыццё, без свайго дома, без мужа, без якіх-небудзь сродкаў. Было б цяжка, калі б побач не жылі простыя савецкія людзі, такія, як стары Бохач, вясковая гаспадыня Ганна Андрэеўна Сямак, Зінаіда з Жарцаў. Справай і словам.яны дапамагаюць Рэнаце выстаяць духоўна, захаваць сілы для барацьбы з ворагам. 
40-годцзю вызвалення Беларусі і Віцебшчыны пісьменнік прысвяціў аповесць “Белая знічка”. У адрозненні, напрыклад, ад партызанскай трылогіі, дзе жыццё і змаганне людзей падаецца ў панарамным плане - ад апошніх перадваенных дзён праз гераізм і трагізм барацьбы з ворагам да выгнання яго з беларускай зямлі - падзеі ў аповесці лакалізаваны, як у часе, так і ў прасторы. Партызанскі атрад Кімстача вядзе актьгўную ўзброеную барацьбу з фашысцкімі захопнікамі на роднай для А. Савіцкага Полаччыне ў канцы вясны — пачатку лета цяжкага сорак другога года.
Але не баявыя аперацыі партызан сталі ў даным выпадку прадметам мастацкага даследавання пісьменніка. Стрыжнёвай праблемай для А. Савіцкага ў аповесці “Белая знічка” выступае працэс сталення васемнаццацігадовых беларускіх гонакоў і дзяўчат у тыя суровыя ваенныя гады, калі да гартавання высокіх грамадзянскіх і маральных якасцей людзей лёс зусім не адводзіць часу.
Яшчэ адну старонку гераічнай барацьбы беларускага народа з фашысцкімі захопнікамі А. Савіцкі адкрыў у рамане “Обаль” (1985). Невядомая да вайны чыгуначная станцыя Обаль, што пад Полацкам, у гісторыю ўвайшла як месца дзеяння беларускіх маладагвардзейцаў, аб’яднаных у камсамольскую падпольную арганізацыю “Юныя мсціўцы”.
Процістаянне дзвюх сіл, дзвюх псіхалогій на маленькім кавалачку беларускай зямлі - малавядомай за межамі Беларусі станцыі Обаль і людзей, прозвішчы адных з якіх навечна засталіся ў памяці народнай і тых, каго сама гісторыя хуценька спісала ў нябыт. У спалучэнні з аўтарскімі адступленнямі, лірычнымі эцюдамі, псіхалагічным роздумам герояў аб часе, жыцці, месцы і ролі ў ім чалавека, ствараецца ўражлівая карціна юнацкага жыцця і змагання ў суровыя гады ваеннага ліхалецця.
Раман «Обаль» прысвечаны калектыўнаму подзвігу невялічкага беларускага рэгіёна - каляполацкага. Але ў гэтым калектыўным парыве і жыццё, і пісьменнік выдзелілі галоўных дзеючых асоб. У Обалі - і жыццёвай, і літаратурнай - такімі былі Фруза Зянькова і Зіна Партнова. Як сведчаць відавочцы, у жыцці яны нічым не выдзяляліся сярод мясцовай моладзі - і жартаўлівыя, і сарамлівыя, і адкрытыя, і гарэзныя. Праўда, Фруза ўжо працавала ў Віцебску, а Зіна - была ленінградкай, карэнні бацькаўшчыны якой знаходзіліся ў Обалі. [11, с.3-10]
“Мінула ўжо больш, чым тры дзесяткі год, але з маёй памяці і дагэтуль не выветрыліся пах лебяды і крапівы на папялішчах - нідзе гэтак не буяе быльнёг, як на былых людскіх селішчах! - гарката задымленай цэглы, смак дранікаў з марожанай бульбы напалам з мукою”, - пісаў А. Савіцкі ў адным з артыкулаў. Пазіцыя пісьменніка не змянілася, не паддалася кан’юктуры і ў наш час. У адным з інтэрв’ю, напярэдадні свайго сямідзесяпіпяцігоддзя, А. Савіцкі выказаўся (тут і думка, і эмоцыі, і сэрца, і жыццё!) наступным чынам: “...Увогуле, паглядзіце з якой лютай нянавісцю на старонках шмат якіх выданняў зараз вытраўліваецца з беларускага мастацтва, з беларускай літаратуры ўсё тое, што было назапашана ў адлюстраванні добрага, гераічнага подзвігу народа ў гады вайны. Задача тут ставіцца адна: пазбавіць народ памяці, знявечыць, спустошыць душу, каб у яго за плячыма не было ні гераічнага мінулага, ні багатай спадчыны, ні багатай гісторыі. Сёй-той змагаецца за тое, каб у новага пакалення, якое пачынае жыццё, ні было ні герояў, ні славы бацькоў і дзядоў, аніякай мужнасці і гераічнай працы, а толькі бруд і рабскае існаванне. За тое, каб у новых пакаленняў нават і думкі не ўзнікала пра тое, што ёсць братняе славянскае плячо на ўсходзе, на якое можна абаперціся, што ёсць у народа багатыя гістарычныя традыцыі роднасці земляў славянскіх, роднасці духоўнай...”.
Канешне, хто-ніхто выкажацца, што гэта не так. Але ісціннасць вывадаў А. Савіцкага ад гэтага нічога не згубіць. Раманы і аповесці аб вайне, чалавечых лёсах у яе час, напісаныя праўдзіва, эмацыянальна захапляюча і публіцыстычна, - абвострана з’яўляюцца лепшым доказам гэтай незагойнай памяці партызана, пісьменніка, чалавека. Далёка за спіной партызана, салдата, ветэрана засталася Вялікая Айчынная. Але ж... раман “Пісьмо ў рай” - зноў жа вяртае нас да памяці вайны, да разумення таго, чаму Чалавек вытрымліваў шлях або да Рая, або да Пекла. [4]
Кола творчых інтарэсаў А. Савіцкага даволі шырокае. Апрача тэм, аб якіх ужо ішла гаворка, трэба адзначыць увагу пісьменніка да праблем вясковага жыцця (раман “Палын — зелле горкае”, (1967), апавяданні “Вёска была за лесам”, “Мітуліца”), яго цікавасць да духоўнага свету сучасніка (аповесць “I нічога ўзамен”), мастацкае даследаванне ўзаемаадносін паміж людзьмі, іх адказнасць за свае дзеянні, учынкі, кожны свой крок у жыцці (тая ж аповесць “I нічога ўзамен”, раман “Толькі аднойчы” (1979), апавяданні “Белы гарлачык”, “Сезоннікі”, “Волька прыехала” і інш.). Не пакідае пісьменнік без увагі і юных чытачоў. У 1970 го-дзе з друку выйшаў зборнік апавяданняў для дзяцей “Шкляная нітка”, у 2001 г. – “Дзівосы Лысай Гары”, у 2006 г. – “Радасці і нягоды залацістага карасіка Бубліка”, “Яўгенка, Лінда і Рык”.
Акрамя згаданых твораў Алесь Савіцкі — аўтар раманаў “Пісьмо ў рай” (прысвечаны памяці бацькі пісьменніка Ануфрыя Якаўлевіча), “Лясная прыстань”, востра-публіцыстычных артыкулаў апошніх гадоў “Ода Дзяржаўнаму Гербу і Сцягу”, “Верность” і інш.


УСПАМІНЫ ЗЕМЛЯКОЎ
Алесь Савицкий всегда очень приветливый, внимательный, но каждая минута у него расписана, когда он приезжает в свой родной Полоцк: встречи с друзьями, родственниками, бывшими одноклассниками, конференции, официальные встречи и т.д. У него не только Полоцк и Полоцкий район, Ушачи и Лепель. Он всегда в окружении людей. У него интерес к жизни простых тружеников, женщин и детей. “Если писателя понимает народ – он великий”. Это можно сказать и об Алесе Савицком.
(Былая настаўніца англійскай мовы ПДГ №1 Яцэнка Валянціна Іосіпаўна)
Асоба Алеся Ануфрыевіча непарыўна звязаная з вайной. Савіцкі скончыў 8 класаў, калі пачалася вайна (дарэчы, ён ніколі не забывае родную школу і па магчымасці дасылае лісты і тэлеграмы з віншаваннямі).(дадаткі 4, 5, 6.) Мэта адзіная – абараніць Радзіму ад фашысцкай навалы. Як і многія равеснікі-падлеткі, ён становіцца сувязным штаба партызанскага атрада і групы падпольшчыкаў. Вядома, што Алесю давяралі, яму проста немагчыма не давяраць! Ён працуе са сваім настаўнікам Мендалёвым Г.Д. Затым – камандзір падрыўной групы партызанскага атрада “Бальшавік”, потым – армія. Закончыў вайну ў Берліне ў 1945 г. І, нарэшце, доўгачаканая, жаданая перамога! Ведаеце, жыццё гэта не тыя дні, якія пражытыя табою, а тыя, што засталіся ў памяці, вызначылі лёс і, урэшце, акрэслілі значнасць тваёй асобы, як у чыста чалавечым вымярэнні, так ў грамадскім. Усе гэтыя акалічнасці як нельга лепш могуць ахарактарызаваць Алеся Савіцкага.
(Былая настаўніца матэматыкі Азернікава Ніна Уладзіміраўна)
Колькі ведаю пісьменніка Алеся Ануфрыевіча Савіцкага , не перастаю захапляцца яго аптымізмам, маладой, напорыстай энергіяй, што не паддаецца часу. Іншы ў такую жыццёвую пару або спачывае на лаўрах, або раздражнёна нудзіць на тое, што дзеецца вакол, і ладзіць сваё існаванне выключна на бытавой глебе.
Белавалосы, паджары, хуткі ў хадзе, ён нібы ўвасабленне неўтаймаванай энергіі і знакамітай Лысай гары, дзе пісьменніцкія дачы, і тут, у Мінску. Сустрэнеш мімаходзь – і адразу бачыш – да ўсяго яму ёсць справа, ні да чаго ён не абыякавы. Як пісьменнік, і як чалавек. І ў друку, іна радыё выступае з выразнай грамадзянскай пазіцыяй, і ў Саюзе пісьменнікаў не змаўчыць, калі пытанне трэба ставіць рубам, а не прымаць сумніцельныя заявы скопам, хаваючыся адзін за аднаго.
Як і такая пазіцыя, жыццё яго заўсёды было адкрытым, нават на самых крутых ветравеях.(Беларускі паэт, пісьменік Навум Гальпяровіч)

СУСТРЭЧА Ў ГІМНАЗІІ
24 верасня 2010 г. ў УА «Полацкая дзяржаўная гімназия № 1 імя Ф.Скарыны» адбылося сапраўднае свята. Сюды, у сваю родную школу, якая да вайны называлася 12 Сталінскай, завітаў былы яе вучань, выдатны  беларускі пісьменнік, ганаровы грамадзянін города Полацка Алесь Ануфрыевіч Савіцкі. (дадатак 7)
За круглым сталом, падчас сустрэчы з гімназістамі, госць прызнаўся, што адбылася яго даўняя мара. Справа ў тым, што ў музеі гімназіі, у яе летапісах, Алесь Ануфрыевіч убачыў фотаздымак, які шукаў больш за 65 год. Такі ж фотаздымак, толькі свой, юны Алесь, тады ў першыя дні вайны, узяў з сабой на фронт. Але паколькі ён быў аб’ёмны, адну частку вымушаны быў пакінуць дома, узяўшы з сабой толькі той фрагмент, дзе сярод аднакласнікаў быў сам і любімая дзяўчына Ліля. З часам другая частка фотаздымка прапала, а неабходнасць у ёй расла з кожным годам...
Разам з Алесем Ануфрыевічам з падарункамі і найлепшымі пажаданнямі ў госці да гімназістаў завітаў знакаміты паэт Навум Якаўлевіч Гальпяровіч і дырэктар выдавецтва “Пачатковая школа” Наталля Генаддзеўна Ваніна, якія прэзентавалі сваю сумесную кнігу «Полацк — бацька гарадоў беларускіх». (дадатак 8)
Сяргей Уладзіміравіч Вечар, дырэктар Нацыянальнага гістарычнага музея Рэспублікі Беларусь, былі рады прадастаўленай магчымасці пабываць на слаўнай полацкай зямлі, у школе, дзе вучыўся небывалай душы чалавек, таленавіты пісьменнік Алесь Ануфрыевіч Савіцкі.
Каля двух гадзін працягвалася сустрэча гімназістаў з гасцямі. Але ў цёплай атмасферы нават час праляцеў незаметна. Розныя пачуціі напаўнялі прысутных. Незвычайна мудры і духоўны чалавек, шматгранная творчая асоба з намі. І жартуе, і чытае вершы, даець мудрыя парады — настаўленні моладзі...
Пройдзе час, пакуль усе словы сустрэчы будуць дэталёва асэнсаваныя, а пакуль мы цвёрда ўпэўненыя ў тым, што мы павінны кожны дзень павялічваць сваё поле духоўнасці. А дапамогуць нам у гэтым штодзённая праца над сабой і сустрэчы з такімі незвычайнымі і цікавымі людзьмі.






ЗАКЛЮЧЭННЕ
Амаль за шэсцьдзесят гадоў літаратурнай творчасці А. Савіцкім напісана больш за дзесяць раманаў, шмат аповесцей, апавяданняў, нарысаў, кніг для дзяцей, крытычных і публіцыстычных артыкулаў. Узятыя ў адзінстве, яны даюць нам поўнае ўяўленне аб шырыні тэматычнай накіраванасці творчасці пісьменніка, яго ўменні знаходзіць для мастацкага аналізу актуальныя падзеі сучаснага жыцця, быць максімальна аб’ектыўным у іх увасабленні. У адным з сваіх артыкулаў А. Савіцкі адзначыў: “Кніга пісьменніка - гэта яго жыццё. Нельга пражыць сёння тое, што не было пражыта ўчора. Нельга сесці ў цягнік, апошні вагон якога ўж схаваўся за павароткаю. Праўдзівы малюнак атрымліваецца толькі тады, калі тое жыццё, якое напаўняе сабой безупынны зялёны рух, зрабілася часцінкаю твайго ўласнага жыцця, і ты яго асэнсаваў, зразумеў, гатовы адстойваць і бараніць яго”. Добра сказана, нават у нейкім родзе самакрытычна. Аналіз творчасці пісьменніка паказвае, што для яго тое, што перажыта, што не раз адчута і пераасэнсавана, да чаго ён меў прамое дачынне, дазваляе яму стварыць творы, адметнымі рысамі якіх з’яўляюцца новыя павароты ў мастацкім даследаванні рэчаіснасці, глыбокі псіхалагізм і эмацыянальнасць. I наадварот. 
Мабыць каму-небудзь наступныя разважанні А. Савіцкага і не даспадобы, але, каб адчуць пісьменніцка-грамадзянскую пазіцыю цяпер, ужо пасля таго, як ён адзначыў сваё 80-годдзе, хочацца звярнуцца да яго разважанняў:
“Памяць ёсць не толькі у людзей, яна ёсць і у вольнай зямлі, на якой жывуць тыя, каму яна, зямля, належыць. Няма памяці толькі ў зямлі заваяванай, зямлі, што скарылася чужынцу, бо яе, тую памяць, бот чужынца-заваёўніка спачатку знявечыў, а потым перамалоў на пыл, і вецер часу той пыл скінуў у нябыт.
Ёсць Памяць Розуму. I гэта — падманная, часцяком і не дужа надзейная памяць, бо, пасяліўшы яе ў сваіх душах і слугуючы ёй, крывадушныя палітыкі і прадажныя гісторыкі дзеля чорнага разліку і ўласнае выгоды могуць — звычайна тое на нашых вачах і робіцца! -выбудаваць самыя розныя доказы і высновы, апраўдаць тое, што апраўдаць нельга, штоўвогуле апраўданню не належыць.
Ёсць Памяць Сэрца. I гэта таксама часам не вельмі надзейная памяць, бо яна на сваіх ружовых крылах і хвалях, здараецца, узносіць чалавека на вышыні, адкуль не дужа відаць зямлю і ўсё тое, што робіцца на ёй, альбо кідае яго ў прорву адчаю, тугі і роспачы.
Ёсць Памяць Рук. Памяць мужчынскіх рук, якія галубілі каханую жанчыну. Памяць рук маці і памяць бацькоўскіх рук, што ўзнялі на сваіх далонях дзіця, народжанае ў любові і сардэчнай згодзе, узнялі высока, каб яно, тое дзіця, убачыла, які дзівосны і прыгожы гэты свет і зямля Бацькаўшчыны. Памяць салдацкіх рук, якія абнялі плечы баявога сябра перад смяротнай атакай ці ў часе крывавага бою сутыкнуліся ў падсумку, дзе засталіся апошнія два патроны.
I гэта самая моцная, самая трывалая і надзейная Памяць. Яна з чалавекам да скону ягоных дзён, і яна застаецца ў Памяці Зямлі і ў Памяці тых, каму яна, зямля, належыць; і гэтай Памяці здрадзіць нельга, бо без яе душа чалавека робіцца пустая, і ўсё тое добрае, што ён зрабіў, ляціць у бяздонную прорву Памяццю Розуму, Памяццю Сэрца, Памяццю Рук мы, жывыя, знітаваны ў адзіны трывалы ланцуг, усе звенні якога роўныя перад асабістым лёсам кожнага з нас і лёсам нашай Айчыны...” (Полымя. - 2004. - № 7).
Значыць, творца не спіць, не адпачывае... Значыць балючыя праблемы грамадства і пасля васьмідзесяці пражытых гадоў хвалююць Чалавека.
Пісьменнік, за плячыма якога вельмі багаты жыццёвы і творчы шлях, заўсёды суперажываў роднаму краю, бацькоўскай мове, плённай беларускай літаратурнай (і, наогул, мастацкай) традыцыі. Колькі гадоў таму ён выказаўся, што “прызначэнне літаратуры, мастацтва, культуры ўвогуле заўсёды адказнае: назапашваць, памнажаць інтэлектуальны пласт грамадства, падтрымліваць, узнаўляць, замацоўваць перш-наперш гістарычны вопыт народа”. Гістарычны вопыт народа - гэта заўсёды нялёгкая дарога, поўная працы і выпрабаванняў, а літаратура заўсёды як люстэрка над гэтай дарогай. I таму заўжды тая сіла, што імкнецца панаваць над народам, над гожымі народамі і краінамі, упарта і паслядоўна імкнецца да таго, каб гістарычны вопыт народа быў скрыўлены, перакручаны, адкінуты. I далей: “...Культурны пласт, які адно пакаленне пакідае другому, новаму, якое прыходзіць яму на змену, не знікае, ён застаецца, ён і ёсць тое ядро сілавога прля духоўнасці, якое ўзвышае народ, нацыю, не дае ёй загінуць, ператварыцца ў пыл стагоддзяў”. .Тут і жыццёвая праўда, і філасофская мудрасць пераплецены такім чынам, што пераўтвараюць аўтарскую, творчую пазіцыю ў жыццевае крэда кожнага сумленнага беларуса.
Сфармуляваўшы аднойчы дзівосны закон літаратуры, згодна з якім “ёй, літаратуры, пісьменнік патрэбны цалкам. Яна, літаратура, не бярэ пад увагу аніякія абставіны пісьменніцкага жыцця, ёй зусім абыякава: хворы ты ці гойсаеш малойчыкам, сумуеш ці смяешся, працуеш на нейкай пасадзе ці не маеш аніякай, сядзіш у шыкоўным чыстым пакоі ці гібееш у няўтульным чужым закутку. Яна, літаратура, нічога не бярэ напавер, яна мудра насміхаецца, слухаючы прыгожыя абяцанні, а верыць і прызнае толькі тое, што табой створана і існуе рэальна”, пісьменнік творчай актыўнасцю паўсядзённа сцвярджае яго, уносячы тым самым уклад у развіццё сучаснай беларускай літаратуры, павышэнне яе ролі ў накапленні гуманістычнага, інтэлектуальнага патэнцыяла нашага грамадства.

